
કે, તું યુદ્ધમાં જા.”

“તુ ચાલી ગઈ તેની તારા પિતાને ખબર હતી ?”

“નહિ, મને હુકમ મળ્યા પછી હું ઘેર રહી શકું નહિ.”

“તે વ્યક્તિએ બીજું શું કહ્યું ?”

“જઇને ઓર્લિંયન્સનો ઘેરો ઉઠાવવો.”

“એકદમ ઓર્લિયન્સ જઈને ?”

“નહિ, મારે વૉકેલીઅર જઈ સુબાની મદદ લેવાની હતી. મેં વિનતિ કરી કે ‘હું બાળક છું; અજ્ઞાન છું; અશિક્ષિત છું.”

પછી તેણે વૉકેલીઅર ગયા પછીના ઇતિહાસ કહ્યો.

“ત્યારે તારાં વસ્ત્ર કેવા પ્રકારનાં હતાં ?”

પોટીઅર્સની સભાએ મળી નક્કી કર્યું હતું કે, જોનને પુરુષનું કાર્ય કરવાનું હતું, તેથી જો તે પુરુષનાં વસ્ત્રો પહેરે તો ધર્મ તરફથી કંઇ પણ બાધ નથી; પણ નહિ, આ કોર્ટ તો જોન વિરુદ્ધ કોઈ પણ મુદો વાપરવા તૈયાર હતી.

“હું પુરુષના પોશાકમાં હતી, અને મારી પાસે તલવાર સિવાય બીજું કાંઈ પણ હથિયાર નહોતું.”

“પુરુષનો પોશાક પહેરવાની તને કોણે સલાહ આપી ?”

જોન ચેતી ગઈ. તેણે જવાબ ન આપ્યો. સવાલ ફરી પૂછ્યો. વળી ઉત્તર ન મળ્યો.

“બોલને બાપુ !”

“તેની સાથે તમને કંઈ લાગતું–વળગતું નથી.” એટલુંજ જોને કહ્યું.

બીજા વિષયોસંબંધી ઘણા પ્રશ્ન પૂછાયા, અને ઉત્તર પણ અપાયા. વળી પાછા તેનાં વસ્ત્રોનો સવાલ ઉભો થયો.

“મારે પુરુષનો પોશાક પહેરવાની આવશ્યકતા હતી.”

“આ વિષે તારા ગેબી નાદોએ કંઈ પણ કહ્યું હતું ?”

જોને શાંતિથી ઉત્તર દીધો : “આ નાદો મને સારીજ સલાહ આપે છે.”

આ સિવાય ન્યાયાધીશો તેની પાસેથી કંઈ વધુ કહેવડાવી શક્યા નહિ.

“હજી એ ગેબી નાદો તને સંભળાય છે ?”

“હા, દરરોજ.”

“તું તેઓને શું પૂછે છે ?”

